
TRANSFORMATSIYALASH 
JARAYONIDA TIJORAT 

BANKLARI LIKVIDLIGINI 
OSHIRISHNING NAZARIY 

ASOSLARI

Poyonov Bobir Bekmurod o‘g‘li
Toshkent Kimyo Xalqaro Universiteti

“Moliya” kafedrasi mustaqil tadqiqotchisi
ORCID: 0009-0003-0154-2362

b.poyonov@tsue.uz 

Annotatsiya: Ushbu maqolada transformatsiya jarayonida O‘zbekiston tijorat banklarining likvidligini 
oshirish orqali bank xizmatlari samaradorligini yaxshilash masalalari yoritilgan. Bank likvidligi 
tushunchasi, uning rivojlanish tarixi va istiqbollari tahlil qilingan. Shuningdek, innovatsiyalarni joriy 
etish asosida bank likvidligini oshirish zarurati va mavjud muammolar ko‘rib chiqilgan hamda ularni 
bartaraf etish bo‘yicha muallif tomonidan amaliy tavsiyalar ishlab chiqilgan.

Kalit so‘zlar: transformatsiya, tijorat banki, bank likvidligi, innovatsiya, bank xizmatlari, samaradorlik, 
yangi xizmatlar.

Abstract: This article explores the improvement of banking service efficiency by enhancing the 
liquidity of commercial banks during the transformation process in Uzbekistan. It analyzes the 
concept of bank liquidity, its historical development, and future prospects. Special attention is given 
to the necessity of innovation implementation in boosting liquidity and efficiency, and the author 
proposes practical recommendations to address the existing challenges.

Keywords: transformation, commercial bank, bank liquidity, innovation, banking services, efficiency, 
new services.

Аннотация: В статье рассматриваются вопросы повышения эффективности банковских услуг 
через увеличение ликвидности коммерческих банков в условиях трансформации экономики 
Узбекистана. Проанализированы сущность ликвидности банка, история её развития 
и перспективы. Особое внимание уделено необходимости внедрения инноваций для 
повышения ликвидности и эффективности банковской деятельности, а также представлены 
практические рекомендации автора по устранению выявленных проблем.

Ключевые слова: трансформация, коммерческий банк, ликвидность банка, инновации, 
банковские услуги, эффективность, новые виды услуг.

K I R I S H
Jahon iqtisodiyotining barqaror rivojlanishi bevosita bank tizimining likvidlilik darajasini ta’minlash 

bilan chambarchas bog‘liqdir. Bugungi kunda global moliyaviy inqiroz xavfini kuchaytirayotgan omillar, 
xususan, xalqaro miqyosda milliy pul bozorlarining integratsiyalashuvi va investitsiyalar oqimining 

notekisligi fonida ko‘plab mamlakatlarda bank tizimining likvidlik ko‘rsatkichlari zaiflashmoqda. 
Natijada, banklarning aktiv va passivlari o‘rtasidagi nomutanosiblik ortib, milliy iqtisodiyotlar 
retsessiya xavfi bilan yuzma-yuz kelmoqda. Ayniqsa, G‘arbiy Yevropa davlatlari – Gretsiya, Irlandiya, 
Portugaliya, Ispaniya va Kipr bank tizimlarida likvidlik yetishmovchiligi jiddiy moliyaviy inqirozlarni 
yuzaga keltirayotgani kuzatilmoqda [1].

Bank tizimining likvidligini mustahkamlash uchun, birinchi navbatda, barqaror va muddatli resurs 
bazasini shakllantirish, bank aktivlarining sifatini oshirish, filial va vakillik hisobvaraqlari mablag‘larini 
yetarli moliyaviy resurslar bilan ta’minlash, yuqori likvidli qimmatli qog‘ozlarga yo‘naltirilgan 
investitsiyalar ulushini oshirish va banklararo raqobatni kuchaytirish zarurati dolzarb ahamiyat kasb 
etmoqda. Shu bilan birga, bank tizimiga bo‘lgan ishonchni mustahkamlash va moliyaviy infratuzilmani 
rivojlantirish orqali ham likvidlikni ta’minlash muhim omil hisoblanadi.

Global moliyaviy beqarorlik sharoitida bank tizimining elastikligini oshirish, yuzaga kelishi 
mumkin bo‘lgan moliyaviy shoklarni barvaqt aniqlash va yuqori likvidli aktivlar adekvatligini ta’minlash 
dolzarb vazifalarga aylanmoqda. Xususan, likvid bo‘lmagan aktivlar va qimmatli qog‘ozlarni 
barqaror moliyalashtirish, 30 kunlik qisqa muddatli davr uchun likvidlik talablarini turli ssenariylar 
asosida boshqarish, aktivlarning naqdlashuvchanligini oshirish bugungi kun talabi sifatida namoyon 
bo‘lmoqda. Shuningdek, uzoq muddatli barqaror moliyalashtirish manbalarini kengaytirish, aktiv va 
passivlar tarkibida yuzaga keladigan tafovutlarni bartaraf etish, xavf signalizatsiyasi va bank xavfsizlik 
tarmoqlarini kuchaytirish orqali likvidlik riskini boshqarish mexanizmlarini takomillashtirish zarurati 
kuchaymoqda.

O‘zbekiston sharoitida amalga oshirilayotgan iqtisodiy islohotlar doirasida bank tizimi likvidlik 
darajasini qo‘llab-quvvatlash va uning barqarorligini oshirish borasida keng ko‘lamli chora-tadbirlar 
ko‘rilmoqda. Xususan, bank tizimining huquqiy bazasini va infratuzilmasini takomillashtirish, 
investitsiyalarni faol jalb qilish, yuqori likvidli qimmatli qog‘ozlarga sarmoya kiritishni rag‘batlantirish, 
uzoq muddatli resurslar taqchilligi sharoitida qisqa muddatli resurslarning ortiqchaligini samarali 
boshqarish, banklarning depozit bazasida muddatli va jamg‘arma depozitlar ulushini oshirish hamda 
muammoli va muddati o‘tgan kreditlarni keskin qisqartirish borasida sezilarli ijobiy natijalarga 
erishilmoqda. Ushbu sa’y-harakatlar bank tizimining transformatsiya jarayonida raqobatbardoshligini 
va moliyaviy barqarorligini oshirishga xizmat qilmoqda.

M A V Z U G A  O I D  A D A B I Y O T L A R  S H A R H I
“Likvidlilik” atamasi tijorat banklarining moliyaviy barqarorligi, ishonchliligi va to‘lovga qobiliyatini 

ifodalovchi asosiy ko‘rsatkich sifatida XIX asr boshlarida shakllana boshlagan. Bu davr davomida 
ushbu tushuncha rivojlanishning o‘ziga xos yo‘lini bosib o‘tdi, uning shakllanishida turli nazariy 
maktablar va yondashuvlar vujudga keldi. Xususan, klassik, ma’muriy, psixologik, axloqiy va ruhiy 
yondashuvlar bank sohasining amaliy ehtiyojlariga mos ravishda o‘zaro uyg‘unlashgan holda 
rivojlangan.

“Likvidlilik” termini lotin tilidagi “liquidus” so‘zidan olingan bo‘lib, “suyuq”, “oqimchan” yoki “osonlik 
bilan sotilishi va pulga aylantirilishi mumkin bo‘lgan aktiv” ma’nolarini anglatadi. Banklar uchun 
likvidlik – bu moliyaviy barqarorlik va ishonchlilikni ta’minlash, o‘z vaqtida to‘lovlarni amalga oshirish 
va bankrotlik xavfini kamaytirish imkonini beruvchi zaruriy shart hisoblanadi.

Atamaning iqtisodiyotdagi ko‘p qirraliligi tijorat banklarining o‘zaro bog‘liq funktsiyalari bilan 
izohlanadi. Banklar iqtisodiy jarayonlarda bo‘sh turgan mablag‘larni jalb qilish, pul aylanishini 
tartibga solish va iqtisodiyotni qo‘llab-quvvatlashda muhim rol o‘ynaydi. “Likvidlik” tushunchasi 
O‘zbekistonga XX asr boshlarida nemis iqtisodchilarining ilmiy asarlari orqali, xususan “bank balans 
likviditeti” (Liquidität) atamasi shaklida kirib kelgan. O‘sha davrda bank balansining likvidligi deganda 
bank aktivlarining joriy majburiyatlarni qoplash uchun tezda naqd pulga aylantirilishi tushunilgan. 
Balans likviditetining asosiy elementlari sifatida kassadagi naqd pul, xorijiy valyuta birligi, vakillik 
hisobvaraqlardagi mablag‘lar va yuqori darajadagi ishonchga ega veksellar ko‘rsatilgan [2].

N. Ruziev ilmiy tadqiqotlarida banklar faoliyatini transformatsiya qilishda raqamlashtirish va 
raqamli texnologiyalarning o‘rni, shuningdek, bank xizmatlaridan masofadan foydalanish imkoniyatlari 
xorijiy tajriba asosida tahlil qilingan. Uning fikriga ko‘ra, “bank ekotizimi orqali bank va mijoz o‘rtasida 

jismoniy kontaktlarsiz moliyaviy operatsiyalar, ya’ni elektron tijorat inson omilisiz amalga oshiriladi” 
[3].

XX asr 30-yillarining ikkinchi yarmida yuzaga kelgan Buyuk Depressiyadan so‘ng, J. Keynes 
tomonidan ishlab chiqilgan makroiqtisodiy ta’limot bank sohasida ham chuqur o‘zgarishlarga sabab 
bo‘ldi. Keynes o‘zining “Bаndlik, foiz va pulning umumiy nazariyasi” asarida “likvidlikni afzal ko‘rish” 
nazariyasini ilgari surib, xo‘jalik subyektlarining daromadlarini pul shaklida saqlash istagini va iqtisodiy 
shartnomalarni amalga oshirishda pul mablag‘laridan foydalanishning afzalligini asoslab bergan [4].

Hozirgi vaqtda O‘zbekistonda raqamli iqtisodiyotni rivojlantirish va barcha sohalarga, jumladan 
davlat boshqaruvi, ta’lim, sog‘liqni saqlash va qishloq xo‘jaligiga zamonaviy axborot-kommunikatsiya 
texnologiyalarini keng joriy etish bo‘yicha keng qamrovli chora-tadbirlar amalga oshirilmoqda [5].

T. Qoraliyevning ta’kidlashicha, “bank likvidligi – bu bankning mavjud moliyaviy majburiyatlarini 
qoplash uchun o‘z aktivlarini naqd pulga aylantirish yoki ular qiymatini saqlagan holda tezkorlik 
bilan realizatsiya qilish qobiliyatidir” [6]. Sh. Z. Abdullayeva esa tijorat banki likvidligini “bankning o‘z 
mijozlari oldidagi moliyaviy majburiyatlarini to‘liq va o‘z vaqtida bajarish qobiliyati” sifatida ta’riflaydi 
[7]. O. B. Sattarov fikricha, “bank likvidligi – bu bankning mavjud va kutilayotgan majburiyatlar 
hamda kredit bo‘yicha mijoz talablarini o‘z vaqtida va belgilangan miqdorda qondira olish, aktivlarni 
zarar ko‘rmasdan naqd pulga aylantirish yoki maqbul shartlarda moliyaviy resurslarni jalb qilish 
imkoniyatidir” [8].

Shuningdek, tariflarda bank faoliyatining umumiy miqdoriy va sifat ko‘rsatkichlari, aktivlarning 
o‘sishini moliyalashtirish, moliya bozoridan asosiy va qo‘shimcha likvid mablag‘larni jalb qilish va 
risklarni kamaytirish kabi jihatlar yetarlicha qamrab olinmagan.

Yuqoridagi turli manbalarda berilgan ta’riflar bank likvidligi mohiyatini har tomonlama ifodalaydi. 
Xususan, barcha ta’riflarda pul munosabatlari va vaqt faktori bilan bog‘liq jihatlar alohida ajralib 
turadi. Umuman olganda, bank likvidligi deganda – banklarning qisqa muddatli to‘lov majburiyatlari 
va mijozlarning mablag‘larini qaytarish ehtiyojini qondirish uchun aktivlarni tez va samarali naqd 
pulga aylantirish qobiliyati tushuniladi.

T A D Q I Q O T  M E T O D O L O G I YA S I
Ushbu maqolada ilmiy abstraktsiyalash, guruhlash, taqqoslash, retrospektiv va istiqbolli tahlil, 

empirik tahlil hamda boshqa ilmiy-uslubiy yondashuvlardan foydalanildi. Ilmiy abstraktsiyalash 
usuli orqali banklarda likvidlikni ta’minlash yo‘llarining nazariy, tashkiliy va huquqiy asoslarini 
takomillashtirish zarurati ilmiy va amaliy ahamiyatga ega ekanligi asoslab berildi. Shuningdek, 
taqqoslash usuli yordamida jahon amaliyoti va rivojlangan mamlakatlar tajribasida bank likvidligini 
oshirish uchun qo‘llanilayotgan tashkiliy-huquqiy mexanizmlar O‘zbekiston tajribasi bilan solishtirilib, 
mavjud farqlar va ularni bartaraf etish imkoniyatlari tahlil qilindi. Natijada, banklar faoliyati 
samaradorligini oshirishga xizmat qiladigan ilmiy asoslangan xulosalar ishlab chiqildi.

T A H L I L  V A  N A T I J A L A R
Bugungi kunda banklarning likvidlik xavfi bo‘yicha risk-appetit bayonoti bankning stress sharoitida 

ham Markaziy bankning tezkor yordamisiz to‘lov va hisob-kitob majburiyatlarini to‘liq va o‘z vaqtida 
bajarishini ta’minlashni nazarda tutishi zarur. Likvidlik tavakkalchiligi bo‘yicha risk-appetit quyidagi 
miqdoriy ko‘rsatkichlarni o‘z ichiga olishi lozim:

yuqori likvidli aktivlarning jami aktivlardagi eng kam ulushi;
likvidlikni qoplash koeffitsienti va sof barqaror moliyalashtirish koeffitsientining minimal darajalari;
majburiyatlar va aktivlarning muddatlari o‘rtasidagi nomutanosibliklarni tahlil qilish asosida 30 kun 

va bir yilgacha bo‘lgan davrda pul oqimi va chiqimi o‘rtasidagi salbiy umumiy tafovutning maksimal 
qiymati;

bankning eng yirik yakka omonatchisi va (yoki) kreditori, shuningdek yigirma nafar eng yirik 
omonatchilar va (yoki) kreditorlar va ular bilan aloqador shaxslar ulushi konsentratsiyasining 
maksimal darajasi.

Jahon tajribasiga ko‘ra, 2025-yildan boshlab “Amazon”, “Google”, “Tencent” va “Alibaba” 
kompaniyalari dunyodagi eng yirik depozit tashkilotlari va ixtisoslashgan fintech kompaniyalariga 
aylanishi kutilmoqda. Bu kompaniyalar tomonidan bir kun ichida amalga oshiriladigan moliyaviy 
operatsiyalar soni anʼanaviy bank va bank filiallariga tashrif buyuradigan mijozlar sonidan oshib 
ketishi, aholining deyarli 40 foizi esa to‘liq raqamli moliyaviy mahsulotlardan foydalanishga o‘tishi 
prognoz qilinmoqda. Shu bilan birga, amalga oshiriladigan xaridlarning qariyb 25 foizi internet orqali 
amalga oshiriladi.

2030-yilga kelib, rivojlangan davlatlar naqd pulsiz to‘lovlarga to‘liq o‘tadi, raqamli texnologiyalar 
esa bank sektorida 30 foizdan ortiq ish o‘rinlarining qisqarishiga olib kelishi kutilmoqda. Ana shu 
sharoitda tijorat banklari o‘z e’tiborini, avvalo, bank mahsulotlarini yaratish, yangilash va tarqatish 
tezligini oshirishga, prototiplash va foydalanish madaniyatini rivojlantirishga hamda raqamli omnikanal 
muhitda iste’molchilar bilan o‘zaro aloqaning innovatsion modellarini shakllantirishga qaratadi. Bu 
jarayon kasbiy moslashtirish strategiyasi va uning missiyasini shakllantirishni ham o‘z ichiga oladi 
(1-jadval).

1-jadval. Bаnk fаoliyatidа zаmоnаviy rаqаmli tехnоlоgiyalarning qo‘llanilish jarayoni1.

Bank 
texnologiyasining 

rivojlanish 
bosqichlari

Xususiyati Samaradorlik mezoni

Bank 1.0 (1472 –1980 
yy. )

an’anaviy bank faoliyatini aks ettirib, muayyan 
vaqt oralig‘ida mijozning aynan tashrifiga 
asoslangan

Bank faoliyatining 
samarali faoliyati

Bank 2.0(1480 –2007 
yy.)

Mijozlarga ish vaqtidan tashqari bank 
xizmatlarini ko‘rsatish, o‘z-o‘ziga xizmat 
ko‘rsatish tizimini joriy etish orqali zamonaviy 
bank mahsuloti va xizmatlari ko‘rsatish

Bank 3.0 (1480–2007 
yy.)

Mobil pul o‘tkazmalari va to‘lovlar, R2R-
o‘tkazmalari va mobil-banking tufayli bank 
mahsulotlari va xizmatlarini raqamlashtirish, 
multikanalli sotish imkoniyatining paydo bo‘lishi

Bank faoliyatida raqamli 
texnologiyalardan 
samarali foydalanish

Bank 4.0 (2007–h.v.)

Texnologik innovatsiyalar tufayli real vaqt 
rejimida mavjud bo‘lgan va ko‘rsatiladigan 
bank xizmatlari. Mijozlar bilan samarali 
munosabatlarni yo‘lga qo‘yish, raqamli muhitda 
omnikanalli sotish tizimni yo‘lga qo‘yish

1	 Муаллиф ишланмаси

Bankda likvidlik xavfini boshqarish siyosatidan chetlanish va likvidlik xavfi bo‘yicha belgilangan 
chegaralarning buzilishi holatlari aniqlanganda, bir ish kunidan kechiktirmay Kuzatuv kengashi va 
Bank Boshqaruvi xabardor qilinishi shart.

Bank ichki tizimida quyidagi holatlarni o‘z vaqtida aniqlash va monitoring qilish mexanizmlari joriy 
etilishi lozim:

- yirik hajmdagi majburiyatlarning to‘planishi (konsentratsiyasi);
- likvidlik tanqisligi yuzaga kelishi va (yoki) likvidlikni ta’minlash imkoniyatining pasayishi;
- yuqori likvidli aktivlar hajmining sezilarli darajada kamayishi;
- bozordagi o‘zgarishlar natijasida likvidlik bilan bog‘liq muammolar yuzaga kelishi ehtimoli.
Tijorat banklarining to‘lovga qobiliyligini va balanslarining likvidlik darajasini tavsiflovchi asosiy 

iqtisodiy ko‘rsatkichlar sifatida kapitalning yetarlilik koeffitsienti va joriy likvidlik koeffitsienti belgilangan. 
Chunki aynan ushbu ikki me’yorning bajarilishi bankning o‘z vaqtida to‘lov majburiyatlarini ado etish 
imkoniyatini kafolatlaydi(2-jadval).

2-jadval. Bank tizimi likvidlilik dinamikasi2.

Ko‘rsatkichlar nomi 01.03.2024 y. 01.03.2025 y.

Yuqori likvidli aktivlar (mlrd. co‘m) 93 556 138 967

Yuqori likvidli aktivlarning jami aktivlarga nisbati, foizda 14,4% 17,8%

Likvidlilikni qoplash me’yori 154,6% 194,7%

(min. talab 100%) 111,3% 115,9%

Sof barqaror moliyalashtirish me’yori 96,5% 124,4%

Yuqorida keltirilgan jadval ma’lumotlariga ko‘ra, yuqori likvidli aktivlar o‘tgan yilning shu davriga 
nisbatan 45 411 milliard so‘mga oshgani kuzatilmoqda. Yuqori likvidli aktivlarning jami aktivlarga 
nisbati esa 3,4 foizga o‘zgarish qayd etgan. Ushbu ko‘rsatkichlar mamlakatimiz bank tizimida likvidlik 
darajasi barqaror saqlanayotganini tasdiqlaydi.

Ilmiy adabiyotlarda tijorat banklarining likvidligini tarkibiy tasniflash va baholash prinsiplari 
borasida turli munozaralarga duch kelinadi. XIX asr va XX asr boshlarida bank likvidligi mohiyati 
hozirgi kunga kelib mazmunan o‘zgarib, uni zamonaviy iqtisodiy talablar asosida qayta ko‘rib chiqish 
zarurati vujudga kelgan. Fikrimizcha, bank likvidligi ma’lumotlari asosida boshqaruv qarorlarini qabul 
qilish uchun likvidlikni tasniflash va tavsiflash o‘ta muhim ahamiyat kasb etadi. Likvidlikni chuqurroq 
tasniflash orqali uning mohiyatidagi ilgari ochilmagan ichki qirralar aniqlanadi (3-jadval).

Demak, bank likvidligini jadval shaklida tasniflash, uning mohiyatini zamonaviy iqtisodiy sharoit va 
talablar bilan uyg‘unlashtirish imkonini beradi. Bank likvidligi mohiyatidagi ichki qirralar esa umumiy, 
ma’muriy, innovatsion va korporativ yondashuvlar asosida baholanadi.

Xususan:
- Umumiy yondashuv asosida bank likvidligi umumjamiyat va uning alohida sohalari kesimida 

tavsiflanadi, bunda bankning iqtisodiyotdagi roli asosiy mezon sifatida qabul qilinadi;
- Ma’muriy yondashuv asosida tijorat banklarining likvidlik darajasi Markaziy bank tomonidan 

baholanadi;
- Innovatsion yondashuv bank aktivlari, majburiyatlari va kapitalining zamonaviy texnologiyalar 

asosida yangilanishi va o‘sishini tahlil qilishni nazarda tutadi.

2	  https://cbu.uz/oz/statistics/bankstats/2243724/ 

3-jadval. Bank tizimi likvidligini tasniflash tartibi3.
Tasnifi Tavsifi Tarkibi

Darajasiga ko‘ra

Yuqori likvidli aktivlar
Likvidli aktivlar
Kam likvidli aktivlar
Nolikvidli aktivlar

Naqd pullar; qimmatli  metallar,  toshlar  
va  tangalar; Markaziy  bankdagi  vakillik  
hisobvaraqlar; boshqa banklardagi  vakillik  
hisob varaqlari; davlat  qisqa  muddatli  
obligatsiyalari; transmilliy kompaniyalarning 
qimmatli qog‘ozlari; qisqa muddatli (7 
kungacha) banklararo kreditlar

Muddatiga ko‘ra
Lahzali likvidlilik
Joriy likvidlilik
Uzoq muddatli likvidlilik

1 kunlik; 2 kundan 7 kungacha; 8 kundan 
30 kungacha; 31 kundan 90 kungacha; 
91 kundan 180 kungacha; 181 kundan 
1-yilgacha; 1-yildan 3-yilgacha; 3-yildan ortiq

Manbaiga ko‘ra Jamg‘arilgan likvidlilik
Sotib olingan likvidlilik

Jamg‘arilgan mablag‘lar
Sotib olingan mablag‘lar

To‘lov vositasiga 
ko‘ra

Naqd pullar shaklida
Naqdsiz pullar shaklida
Xorijiy valyuta shaklida
Qimmatli qog‘ozlar shaklida

Naqd pullar
Naqdsiz pullar
Xorijiy valyuta
Qimmatli qog‘ozlar

Obyektiga ko‘ra

Bank aktivlari
Bank passivlari
Bank balansi
Bank tizimi
Moliya bozori shaklida

Bank aktivlari tarkibi
Bank passivlari tarkibi
Bank balansi tarkibi
Bank tizimi tarkibi
Moliya bozori tarkibi

Aktivlarning 
umumiy baho-siga 
ko‘ra

Haqqoniy baho
Bazis baho

Haqqoniy baho
Bazis baho
Bozor bahosi

Aktivlarning 
xavfsizligiga ko‘ra

Ortiqcha likvidlilik
Me’yordagi likvidlilik
Tanqislik likvidlilik

Likvidlilikning ortiqchaligi
Me’yordagi likvidlilik
Likvidlilikning tanqisligi

Rivojlanish 
darajasiga ko‘ra

Tez sur’atda rivojlanayotgan 
likvidlilik
Bir maromda rivojlanayotgan 
likvidlilik
Notekis rivojlanayotgan 
likvidlilik

Tez rivojlanayotgan
Bir maromda rivojlanayotgan
Notekis rivojlanayotgan

Iqtisodiy muhitga 
ko‘ra

Iqtisodiy muhitning bir 
maromda rivojlanayotgan 
vaziyatdagi likvidliligi

Iqtisodiy muhitning bir maromda rivojlanishi

Ta’kidlash joizki, bank amaliyotida ko‘pincha kreditga layoqatlilik dinamik tushuncha sifatida, 
to‘lovga qobiliylik esa subyektning vaqtinchalik holati sifatida talqin qilinadi. Fikrimizcha, bu masala 
faqatgina majburiyatlarning bajarilishi bilan emas, balki vaqt omilining o‘zgaruvchanligi bilan ham 
bevosita bog‘liqdir. Bankning to‘lovga qobiliyligi va kreditga layoqatliligi iqtisodiy ko‘rsatkichlar 
asosida aniqlanadi.

Shu bilan birga, bank likvidligi ma’lumotlari asosida boshqaruv qarorlarini samarali qabul qilish 
uchun “likvidlik”, “to‘lovga qobiliylik” va “kreditga layoqatlilik” atamalarini ilmiy asosda tasniflash zarur. 
Ushbu atamalarni tasniflash orqali ularning ilgari ochilmagan ichki mohiyati aniqlanadi va iqtisodiy 
mazmuni kengroq ochib beriladi (4-jadval).

3	  Муаллиф ишланмаси

4-jadval. Likvidlik, to‘lovga qobiliylik va kreditga layoqatlilik tushunchalarining tasnifi va iqtisodiy 
mazmuni.

Tasnif belgilari Mazmuni

Kelib chiqishiga ko‘ra

Kreditga layoqatlilik – bu subyektlar o‘rtasida tuzilgan bitimga muvofiq 
ishonchning bildirilishidir. To‘lovga qodirlik – bu bank faoliyatidagi 
to‘lovning oddiy shaklidir.
Tovar likvidliligi – bu tez va to‘siqlarsiz almashinuv qiymatini saqlab qolish 
imkoniyatidir.
Xo‘jalik yurituvchi subyektning likvidliligi – bu pulning umumiy ekvivalent 
shaklida paydo bo‘lishidir.

Majburiyatlarga ko‘ra
Kreditga layoqatlik va to‘lovga qodirlik – bu subyektning qarz 
majburiyatlarini bajarish bilan bog‘liq munosabatlardir.
Likvidlilik  – bu bankning pul majburiyatlari bilan bog‘liq imkoniyatidir.

Baholash obyektiga 
ko‘ra

Kreditga layoqatlik– bu kreditor belgilaydigan baho obyektidir; To‘lovga 
qodirlik va likvidlilik – bu davlat nazorat organlari va kontragentlar 
tomonidan baholash obyekti sifatida yondoshuvdir.

Shakllanish shartlariga 
ko‘ra

Kreditga layoqatlik asosida subyektga ishonch bildirishi, to‘lovga qodirlik 
asosida bank likvidliligi quyidagi shartlar asosida shakllanadi: balans 
likvidliligi, pul oqimlarining sinxronizatsiyasi, kapital yetarliligi, aktivlar 
sifati, depozitlar barqarorligi.

Tijorat banklarining likvidligi to‘lovga qobiliylik, bank likvidligining me’yoriy-huquqiy asoslari, 
ishonchlilik, barqarorlik, kreditga layoqatlilik hamda bank likvidligini tartibga solish prinsiplaridan 
ajralmas holda shakllanadi va ushbu elementlarning o‘zaro uyg‘un harakatlanishi bank tizimining 
yaxlitligini ta’minlaydi.

Tijorat banklari likvidligining me’yoriy-huquqiy asoslari birlamchi ahamiyat kasb etuvchi tushuncha 
bo‘lib, unda bank likvidligini tartibga solishning asosiy prinsip va mexanizmlari to‘liq ifodalangan 
bo‘lishi zarur. O‘z navbatida, tijorat banklarining likvidlik darajasi o‘ziga xos uslublar va tartibotlar 
orqali tartibga solinadi.

X U L O S A  V A  T A K L I F L A R
Bank likvidligi va to‘lovga qobiliylik tushunchalari o‘rtasida uzviy aloqadorlik mavjud bo‘lib, ular 

o‘zaro farqlansa-da, bankning o‘z majburiyatlarini bajarish jarayoniga bevosita va bilvosita taʼsir 
ko‘rsatadi. Bank likvidligi to‘lovga qobiliylikning zaruriy va majburiy sharti sifatida namoyon bo‘ladi. 
Shu bilan birga, bank likvidligi bilan bog‘liq atamalar rivojlanishda davom etib, tizimning umumiy 
holati va iqtisodiyotdagi o‘zgarishlarga hamda muayyan davr oralig‘ida yuz beruvchi omillarga kuchli 
taʼsir ko‘rsatishi mumkin.

Masalan, inflyatsiya darajasining oshishi banklarning likvidlik darajasi, to‘lovga qobiliyligi, 
moliyaviy barqarorligi va kreditga layoqatliligining zaiflashishiga olib keladi, natijada banklarga 
bo‘lgan ishonch darajasi pasayadi.

Bank likvidligini nazariy-uslubiy jihatdan tahlil qilishda quyidagi talablarning bajarilishi zarur:
- Bank likvidligini baholashda foydalaniladigan axborot manbalari ishonchli va aniqligi taʼminlangan 

bo‘lishi kerak, chunki bu bank likvidligiga taʼsir etuvchi omillarni aniqlash va yuzaga kelishi mumkin 
bo‘lgan bank risklarini oldindan bashorat qilish imkonini beradi.

- Bank likvidligini haqqoniy baholash tizimini shakllantirishda axborot bazasining to‘laqonliligi va 
ishonchliligi muhim rol o‘ynaydi. Bunda muammoni tahlil qiluvchi mutaxassisning kasbiy tayyorgarlik 
darajasi ham hal qiluvchi ahamiyat kasb etadi.

Yuqoridagilardan kelib chiqqan holda, banklarning likvidlik siyosatini samarali boshqarish uchun, 
moliyaviy axborotlarning sifat darajasini oshirish, likvidlikka taʼsir qiluvchi ichki va tashqi omillarni 
tizimli ravishda monitoring qilish, shuningdek, bank xodimlarining malakasini doimiy ravishda oshirib 
borish zarur.

